
Sejajar dengan e-mail rasmi daripada Prof. 
Madya Dr. Abdul Halim Ramli selaku 
Timbalan Rektor (Hal Ehwal Akademik) yang 
membenarkan dokumen-dokumen fail kursus 
dan portfolio pengajaran disimpan dan 
dikemaskini secara dalam talian, pihak FPP 
Kampus Rembau telah mengambil inisiatif 
untuk mengadakan satu bengkel pendigitalan 
fail kursus dan portfolio pengajaran pada jam 
9 pagi 19 Februari 2020 di Makmal Komputer 
3.

Bengkel ini bertujuan menjadi langkah 
permulaan untuk menggunapakai fail kursus & 
portfolio pengajaran secara digital sepenuhnya 
bagi FPP Kampus Rembau. Ini kerana usaha 
pendigitalan ini juga boleh menyumbang 
kepada peningkatan produktiviti (melalui 
penjimatan masa dalam menyediakan fail yang 
lengkap), mengurangkan pembaziran masa, 
kertas dan ‘toner’ akibat tersalah cetak, dan 
akhir sekali memelihara alam sekitar dengan 
carakerja yang lebih mapan.

Bengkel tersebut telah dikendalikan oleh En. 
Shahrul Amri selaku jurulatih, dan dibantu 
oleh Pn. Syazliana Kasim dan Pn. Sutina Junos 
selaku fasilitator dengan penyertaan seramai 
15 orang pensyarah FPP Kampus Rembau. 
Para peserta telah didedahkan dengan cara-
cara mengakses ‘Google Drive’ di bawah 
akaun gmail UiTM dan cara-cara mewujudkan 
‘folder’ dalam ‘Google Drive’ tersebut.

Seterusnya, para peserta diajar bagaimana 
menyusun fail-fail yang telah dimuatnaik ke 
dalam ‘folder’ tersebut bagi memudahkan 

rujukan. Di samping itu, cara-cara untuk 
mengongsikan kandungan ‘folder’ tersebut 
kepada pihak ketiga untuk tujuan audit dan 
semakan juga turut diajar kepada para peserta.

En. Shahrul Amri juga berkongsi cara untuk 
mengimbas dokumen-dokumen yang bentuk 
asalnya dalam salinan fizikal (seperti kertas 
jawapan ujian pelajar) menggunakan mesin 
pendua yang terdapat di bilik rehat pensyarah 
aras 3. Ini bagi membolehkan dokumen-
dokumen tersebut disimpan dalam bentuk ‘soft 
copy’ dan seterusnya membolehkannya 
dimuatnaik dalam ‘folder’ ‘Google Drive’ tadi.

Akhir sekali, para peserta diajar cara-cara 
untuk mencipta kod QR bagi pautan ke 
‘folder’ ‘Google Drive’ yang telah disediakan 
tadi. Kod QR ini kemudiannya boleh dicetak 
dan disimpan dalam satu fail fizikal untuk 
diberikan kepada pihak yang memerlukan 
(seperti juruaudit kualiti dan AJK Semakan).

Bengkel ini berakhir pada jam 1 tengahari 
dengan kesemua peserta menjadi lebih 
bersedia untuk mendigitalkan fail-fail kursus 
serta portfolio pengajaran, di samping 
menggunakan kemudahan akaun ‘Google 
Suite’ yang dilanggan oleh UiTM secara 
optimum.

